
СОРИЛ

	Ээж нь Генкаг хичээл эхлэхээс сарын өмнө, найман сарын нэгэнд мэргэжлийн чиг тогтоох газар луу авч явлаа. Генка бусдын адил ер агдаж сандарсангүй. Далайчин болохоор шийдсэн хойно айх юу байх вэ. Түүний өрөө дарвуулт завь, хөлөг онгоцны загвараар дүүрэн. Бас дээр нь хуучны гэрлэн дохио, морз үсэг, бага зэрэг гадарлана, луужингаар зүг чиг олж чаддаг аж.

	Харин Гарька л хөөрхий их сандарчээ. Ээжийнхээ хажууд хөлөрч цонхийсон юм шогшино. Өчигдөр Генкагаас чиний дараа шалгуулъя гэж гуйсан аж. Ер нь тэр түүнийг дандаа сармагчин шиг дуурайдаг юм. Загварыг нь мулзална, ядаж л анх удаа усан цэргийн цамц өмсөөд гарахад нь шалж байгаад салгачихсан юм байжээ. Бас л далайчин болох хүсэлтэй гэнэ. Далай, хүн бүхэнд хүртэхээр хязгааргүй уудам хойно Генкад харуусах юун. Болог л дээ, яах вэ. Тэр ч бүү хэл хөлгийн ахмад болохоороо туслахаараа авна ч гэж бодно.

	Халуу шатсан гудамжнаас тэд эмнэлгийн сэрүүхэн байранд орж ирлээ. Ээж нь Генкад арав дөчийн номер авав. Гарькад арав тавийнх таарчээ. Тэдний урд зургаан хүн түгшин хүлээх бөгөөд гурван охин додигор сууна. Охид ч дээ... эхлээд хүүхэлдэй, дараа нь хүүхэд гээд л хамаг сонирхол нь гүйцэх нь тэр. Хоёр бацаан хоорондоо баахан итгэл муутай ч гэсэн улайран, шивнэн маргана. Ер нь мэргэжлийн чиг баримжаа шалгуулна гэгч тоглоом биш болохыг хүн болгон мэднэ шүү дээ.

	Генкагийн ээлж болж ээжтэйгээ хамт хаалга татан оров.

	— Нүцгэл! гээд сувилагч ээжид нь хандан, — Энд хувцсыг нь аваад байж бай гэлээ.

	Генка цааш ажиг ч үгүй оров. Эмч түүний төсөөлж байсан шиг шил зүүсэн настай хүн биш харин нүдний шилгүй залуу байв. Цагаан халаадны нь дороос жийнс цухуйна.

	— За бүргэд минь,.. гээд эмч Генкаг өндөр сандалд хөтлөн аваачсанаа, — Хөдлөлгүй суу гээд бүтэн хана эзэлсэн гэрэл чийдэн, дэлгэц бүхий том машиныхаа унтраалгыг тас нясхийлгэв. Тавиур дээрээс хэвлэмэл олон хуудас авснаа нэг ховил руу хийлээ.

	— Битгий сандраарай гэж тайвшруулах аястай хөгжилтэй өгүүлэх нь нээрээ л Генка сандраад байгаа юм шиг... Толгойд нь хааны титэм шиг бөгөөд өнцөг булан бүрээс нь сандал руу нарийн дамжуулагч утас унжсан малгай өмсгөлөө. Бас тиймэрхүү хэд хэдэн юм зүүн гар, баруун хөлд нь бэхэллээ. Мөн цээжинд нь хөхөлт шиг нэг юм наав.

	— За амьсгал. Тайван суугаад юу ч бодохгүй байхыг хичээ. Унтаж байгаа юм шиг... гээд ногоон бариул эргүүллээ. Машин ч намуухан дүнгэнэв.

	— За гүйцээ, гээд эмч Генкагаас багаж төхөөрөмжөө тайлж эхлэв.

	— Эмч ээ, би далайчин байгаа биз? гэж Генка сэтгэлээ бүрэн амраах санаатай асуув.

	— Жаахан азна... Дүү минь, далайчин болох хүсэлтэй юм биз дээ? гээд ховил нээж хүснэгт гаргаад товч дартал машин дотроос цоолсон хүснэгтүүд гарч ирлээ. 

	— Тэгэлгүй яах вэ.

	Генка төвхөн хариулна.

	— Хүүе!.. Зуун ерэн хоёр! гээд эмч түүнийг анхааралтай харснаа, — Зуун ерэн хоёр! Баяр хүргэе, залуу минь гэлээ.

	— Би адмирал болох нь уу? гэж Генка баярласандаа дэвхцэн асуув. 

	Эмч хэсэг дуугүй байснаа тогтуухнаар

	— Яагаад заавал адмирал гэж?

	Эмчийн хэлсэн янзаас ч юм уу, эсвэл нэг жигтэй байдлаас нь ч болов уу Генкагийн дотор палхийлээ.

	— Наана чинь юу байна?.. балмагдсан сэтгэлээ дарж ядан асуув. 

	Эмч итгэлтэй, хөгжилтэй дуугаар эелдэгхэн

	— Гайхалтай сайхан, тун ховор мэргэжил байна. Чулуу сийлбэрчин. Догь биз дээ?

	— Юун сийлбэрчин? гэж Генка арай ядан хашхирснаа, замхран арилах хүсэл төсөөллөөсөө салж ядан, огло үсэрч босоод толгойгоо сэжин, — Юуны чинь сийлбэрчин? гэлээ.

	Гаднаас орж ирсэн сувилагч хүүхэн сурамгай бөгөөд зөөлөн гараа магнай дээр нь тавиад нэг юм хамарт нь дөхүүлтэл, дотор эвгүйцүүлсэн хурц үнэр ханхийж, нулимс гарсан боловч тэр даруй тайвширч бараг зүгээр боллоо.

	— Яасан сандруу хүү вэ дээ гэж сувилагч элэгсэг өгүүлээд толгойг нь илнэ.

	— Ховор, гайхамшигтай сайхан мэргэжил шүү гэж жинтэй өгүүлээд, — Чи энэ мэргэжлээр онцгой авьяастай хүүхэд юм. Өглөөний есөд ирсэн... хүү чинь Шарапанюк... тийм байх аа? Нөгөө зуун наятай чулуу сийлбэрчин. Одоо харав уу, зуун ерэн хоёр. Ямар вэ дээ? гэж сувилагчид хэлэв.

	— Бас сийлбэрчин үү? гэж сувилагч Генкаг нэг янзтай хараад санаа алдсанаа, — Ёстой л нэг авьяас даа... 

	— Энэний уруу царайлсныг хараач гэж эмч хоолой засаад, — Гайгүй, ойлгохоороо бахархан бахдах цаг ирнэ. Хүү минь чи алдаршин мандах вий.

	— Үгүй, би алдар нэр хүсэхгүй байна гэж Генка гомдолтой өгүүлээд, — Би ямар ч байсан далайчин болно... гэв.

	Ээж нь Генкаг гарч ирмэгц юу болсныг ойлгоод сорилын дүнг авч үзсэнээ баяр хөөрт умбаж, сэтгэл нь хөдөлсөндөө хүүгийнхээ хамар хавьд эв хавьгүй шиг үнсээд бага хүүхэд шиг хувцаслаж эхэлснээ

	— Хүү минь, юу гэгчийн сайн хэрэг вэ. Одоохон хоёулаа урлагийн сургууль руу явъя гэв.

	— Үгүй, би далайн сургуульд орно гэж Генка зөрөв. 

	Ээж нь нэгэнтээ уруулаа хазсанаа

	— За яах вэ, харья. Аавыг чинь ирэхээр шийдье гэлээ. 

	Сэтгэл хангалуун мишилзэх Гарька хуайс бутны дор барайн суугаа Генкаг олж ирээд

	— Би далайн сургуульд орох боллоо гэж гайхуулснаа, — Чи яагаад тохирсон ёсоор хүлээсэнгүй вэ? Ээж чамайг урлагийн сургуульд орох болсон гэж байсан... Би ч үнэмшээгүй л дээ гэж нэгсэн өгүүлээд, — Чи хэдийг авсан бэ? Би ерэн нэгтэй. Бараг зуу.

	— Чи зуун нэгтэй юу?

	— Мянга гээд Генка босон нүүр буруулан алхав. 

	Гэрийн зөвлөгөөн тун хэцүүхэн болж аав нь

	— Чамд ховор, гайхамшигтай сайхан мэргэжил эзэмших их боломж байгаа юм байна. Чиний оронд байгаа бол мянга мянган хүүхэд баярлах байсан даа. Чи, бид хоёрын хэлэхийг сонс. Чи том эр болсон ч гэлээ бас бүх юм ойлгох болоогүй... Далайн тухайд бол жижиг онгоц худалдаж аваад чөлөөт цагтаа дуртай газраа аялахгүй юу гэв.

	— Эмч алдаж, эндүүрч болохгүй юу? гэж Генка асуув.

	— Юу?

	— Машин нь ч эвдэрсэн байдаг юм уу?

	Аав нь дуугүй үсийг нь сөргөөн илэв.

	— Би далайчин болно гээд Генка уйллаа. 

	Нэг сарын хугацаа тун бэрх өнгөрлөө. Өөдгүй муу Гарька цэнхэр хувцсаараа гайхуулна. Генкад, хүн бүр түүний азгүй гутамшигт явдлын нь тухай бодоод байх шиг санагдах тул гадагш гарахаа больж, хэнтэй ч юу ч үл ярина. Ээж аав хоёр нь ч учраа ололгүй хий л бие биеэ харцгаана.

	Ээж нь найман сарын гучинд

	— Гена, чи одоо том болж, нөгөөдөр сургуульд явах боллоо. Чи чулуу сийлбэрчин байх ёстой хүн. Ойлгож байна уу? Тэгэхлээр хэн ч болсон тэр ялгаагүй л чулуу сийлбэрчин хэвээрээ байх болно. Чиний далайчин болно гэдэг нэг ёсондоо шувуу загас болох гэж оролдохын адил биз ээ.

	— Цахлай сэлдэг шүү дээ... гэж Генка хариулав.

	— Түүнээс гадна ямар ч сургуульд сорилын зохих чиг баримжаатай хүүхдүүддээ л урьдаж анхаардаг юм даа, хүү минь.

	— Мэднэ гэж Генка зөрүүдлэв.

	Маргааш нь тэр хоёр бичиг баримтаа аван далайн сургуульд очлоо.

	Хичээлийн эрхлэгч сорилын дүнг авч үзээд их гайхав бололтой Генка тэр хоёрыг ээлжлэн харснаа дахин нөгөө бичгээ ширтээд толгой сэгсэрснээ,

	— Би та нарын оронд байсан бол ямар ч эргэлзээгүй урлагийн сургуульд очих байсан.

	Ээж нь дороо хавчганан, толгой дохиод

	— Яая гэхэв... Өөрийн л бодол... Өөрөө мэдэг дээ.

	— Өсөж том болоод учрыг олохоороо баярлана даа.

	— Үгүй! гэж Генка улам дүнсийн хариулаад цааш юу болох, юу хэлэхийг тэсэж ядан хүлээв.

	— За яах вэ! хичээлийн эрхлэгч хоолой засаад, — Чамайг авъя. Гэхдээ дүү минь, чамд хэцүү, тун ч хэцүү байх вий дээ.

	— Хамаагүй гэж гэнэт алаглах хоолойгоор өгүүлээд, энэ сард анх удаагаа уужуухан амьсгаа авч, — Далайчны ажил дандаа амаргүй байдаг шүү дээ гэлээ.

	Генка долоо хоноод л мэргэжлийн чиг баримжаа гэгч юу болохыг ойлголоо. Гарька хэдийн даалгавраа хийчхээд гадаа тоглож байхад тэр яагаа ч үгүй л байна. Ангийнхан нь гурав дахь бодлогоо бодож байхад мань эр анхныхтайгаа л ноцолдсон хэвээр. Бүх хүүхэд шинэ хичээлээ ойлгочхоод байхад, тэр өнгөрсөнтэйгөө л асууж лавласаар зууралдаж сууна. Хагас жилээр ангидаа хамгийн сул нь боллоо.

	— Хүү минь урлагийн сургуульд шилжих юм биш үү дээ? Чамайг тэнд хэзээ ч авна. Сайн бод доо гэж ээж нь гунигтай өгүүлэв.

	— Үгүй! гэж Генка шаралхуу өгүүлэн хөмсөг солбиод, — Үгүй! гэлээ. 

	Гуравдугаар анги хүртлээ Генка ангидаа хамгийн муу сурлагатай нь байлаа. Харин гуравт ороод хоёр хүүхэд ардаа хийлээ.

	— Их сайн. Цааш энэ янзаа алдалгүй суралц гэж хичээлийн эрхлэгч хонгилд тааралдаад хөхиүлэв.

	Генка зургаад бүр мандлаа. Сургуулийнхаа шигшээ багт багтан далайн сургуулийнхны дунд болдог уламжлалт тэмцээнд оролцон багаараа гуравт оржээ. Тэмцээнд оролцогчид дотроос Генка л ганцаараа мэргэжлийн зохих чиггүй байлаа. Гарька шигшээд орж чадаагүй аж.

	Ямагт бусдаас илүү ажиллах ёстой гэсэн бодол Генкагийн оюунд бүр хадагдаж маргааш нь, мэргэжлийн зохих чигтэй бусад хүүхдүүдээс хоцрохгүйн тулд хичээлээ орой бүр ном сурахаас урьдчилан үзэж давтах нь түүний хувьд ерийн, хийх ёстой зүйл болон хувирчээ.

	Генка сурлагаараа эхний аравт багтсан дүнтэй сургуулиа төгсгөв. Эхний арван хүүхэд далайн дээд сургуульд шалгалтгүй элсэх эрх олж авдаг тул энэ тун чухал зүйл байлаа.

	Эмнэлгийн үзлэгээр мэргэжлийн чиг тогтоолговол «зуун наян нэг», «чулуу сийлбэрчин» гэсэн яах ч аргагүй дүн гарч ирлээ. Комиссынхон Генкаг гайхан харцгаахад нь

	— Энэ үнэн. Тэгэвч би далайчин хүн гэв.

	Комиссынхон тодорхойлолтыг нь баахан эргүүлснээ

	— Бусдын адил шалгалт өг, тийм заавар байдаг юм гэлээ.

	Жил бүр эмнэлгийн үзлэгээр ороход өнөөх «чулуу сийлбэрчин» ч алдалгүй дагана.

	Харин дипломын өмнөх практикийн үед л анх удаа чимээгүй өнгөрлөө. Арван дөрвөн жилийн хөдөлмөр, хүсэл эрмэлзэлд нь дарагдсан юм болов уу даа.

	Генкаг гуравдугаар туслахаар мацаж байхад нь Гарька ачааны хөлөг жолоодох болжээ. Тэр дахиад дөрвөн жил дэд туслагч, дараа нь туслагч байсны эцэст сая нэг юм капитан болжээ. Түүнд хорин найман хүний бүрэлдэхүүнтэй шатахуун тээгч арван зургаан мянгатын хуучин хөлөг өгөв. Далайчид энэ жигтэй ахмадад дасаад огт хайхрахаа байснаа гурав дахь удаагаа техник аюулгүйн комиссын шалгалтаар хамгийн найдвартай капитан болон тодорсон хойно нь шохоорхох болжээ. Тэрээр энэ мэргэжлийн заяасан авьяасгүй боловч гучин естэй дээ дүрэм харшсан онцгой эрх эдлэн Атлантын далайд зорчин явах хурдан хөлгийн капитан боллоо.

	Тэрээр амралтаа авч хашаан дахь хуайс төглийн дэргэдүүр алхалсаар нас ахиж яваа ээж аавдаа ирэх бүрдээ «За ямар байна даа?» гээд алс тэртээ далайн чанадаас авчирсан бэлэг сэлт бүхий чемоданаа нээдэг байв.

	— Ёстой юм ёсоороо л байна гэж аав нь хариулна.

	Ээж нь бол

	— Би хүүгээ арван хуруу тэгш хүн гэдэгт огт эргэлздэггүй шүү гэснээ алчуураа аваад шалавхан буруулдаг билээ. 

	Зуны сүүл сард усан цэргийн нэгтгэлийн зөвлөх — капитан дөчин долоотой Генка, Владивосток хотноо буулаа. Энэ хүний онгож гандсан нүүрэн дээр Лондонд хийлгэсэн далбагар саравчтай малгайн нь сүүдэр тусжээ. Нарны туяанд санчгийн нь буурал үзэсгэлэнтэйеэ мөнгөрч, дулаан цагийн цагаан хувцсан дээр нь хуучин, таван өргөн алтадмал саа бүдэгхэн гялтганана. Энэ эрийг далайчид үзэхээрээ нэг болсон Владивостокийн багачууд ч гэсэн ширтэн зогсоцгооно.

	Эрэг дээрх орд гуу жаазанд шигтгэсэн эрдэнэ мэт үзэгдэнэ. Булан ирмэг нь эгэл жирийн атал өнгө үзэсгэлэн төгөлдөр агаад толигор хана хавтангаас нь ойх гэрэл гэгээ нь хөх далайн номин цэнхэр долгион, хөөсрөн цалгих давалгаанд солонгорон байв.

	Орчиндоо үзэсгэлэн болон ихэмсэглэн сүндэрлэх энэ харшид дөхөхүй төвийлгөн зассан олон багана нь ялгагдахаа байж, гоёж чимсэн хээ хуар сийлбэрээс нь өөрийн эрхгүй шагшрал төрүүлэх өнгийн гэрэл цацрах авай.

	Тайлбарлагч хэдийн цээжинд орсон зүйлээ чанга биш боловч дуулдаж сонстохоор ярина «... гайхамшигт хээ угалз... олон улсын шагнал... хойч үе...» гэх зэргээр өгүүлэх нь сонсогдоно. Тайлбарлагчийн хэлсэн нэрийг капитан тэр даруй саналаа. Энэ нь хувь заяагаа хүслээрээ шийдэж... тохиолдсон саад бэрхийг даван туулах их замын эх үүсвэр болох тэр өдрөөс... ой тойнд нь хадагдсан нэр байх юм. Тэр өглөө зуун ная авсан хүүгийн нэр мөн. Гэтэл Генка зуун ерэн хоёртой байсан юм. Энэ хүүгийн нэр Шарапанюк гэдэг шүү дээ гэж бодлоо.

	Хөлөг онгоц далайд шөнө гарлаа. Далайн давалгаанд найман сарын цэлцийх одод ил далд орон дайвалзана. Боомтын ярайсан гэрэл тэнгэрийн мандалд замхрав. Ахмад хяналтын задгай өндөрлөгт зогсоод малгайгаа авбаас шингэрсэн үсээр нь салхи наадна.

	Би чинь их далайн шилдэг сайн ахмад шүү дээ гэж бодоод тамхиа асаалаа.

	Гэвч шөнийн харанхуйд замхрах хонхон дуу мэт харууслын хүйтэн амьсгаа сэтгэлийг нь ширхийлгэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

